MARWOLAETH IOAN FEDYDDIWR
-
gan Catrin Roberts
Cefndir Beiblaidd:
Mathew 14: 1-12; Marc 6:4-30

Cymeriadau:
Milwr 1


Milwr 2

Offer:
Hambwrdd. Mygiau o de.  Bisgedi
Mae’n amser paned yn llys Herod.  Milwr 1 ar y llwyfan. Milwr 2 yn dod ato yn cario hambwrdd a mygiau etc

Milwr 1:
Kit-Kat?

Milwr 2:
Diolch. (Cymryd paned a bisged ac eistedd gyda’i draed i fyny)  Dyna welliant!  Rydw i’n barod am y pum munud yma.  Mae Herod off ei ben eto heddiw.

Milwr 1:
Beth wyt ti’n ei feddwl?

Milwr 2:
Mae’n rwdlan am y dyn Iesu o Nasareth yna.  Rwyt ti wedi clywed amdano?  Mae pobl yn dweud ei fod o’n gwneud gwyrthiau.  

Milwr 1:
Pam fod Herod yn poeni am hwnnw?

Milwr 2:
Mae’n meddwl – wnei di ddim credu hyn – ond mae’n meddwl mai Ioan Fedyddiwr wedi atgyfodi o’r bedd ydy Iesu. 

Milwr 1:
Ioan pwy?

Milwr 2:
Wrth gwrs!  Roeddwn i wedi anghofio bod ti’n newydd yma. Gollaist ti’r excitement i gyd.

Milwr 1:
Pa excitement?

Milwr 2:
Pasia Kit-Kat arall i mi.  Na! Gymera i fisged Nice y tro yma. Mae bisgedi Nice yn gwneud i mi feddwl am yr amser dreuliais yn Ne Gâl (cau lygaid a gwenu) – haul, gwin a merched!

Milwr 1:
(yn pasio’r bisgedi yn ddiamynedd) Pa excitement?

Milwr 2:
(yn agor ei lygaid) O ie!


Mae’n stori gymhleth, ond dyma’r ffeithiau’n syml.


(yn defnyddio ei fysedd i rifo’r ffeithiau)


Un.  Gwraig gyntaf Herod oedd merch Areta, brenin y Nabateaid.

Milwr 1:
Pwy?

Milwr 2:
Y Nabateiad – llwyth pwysig o Arabiaid.


Dau.  Aeth Herod a’i wraig i Rufain i weld ei hanner frawd Philip a’i chwaer-yng-nghyfraith Herodias.  Big love affair, a’r peth nesaf mae Herod wedi ysgaru'r dywysoges ac yn priodi Herodias.
Milwr 1:
Ei chwaer-yng-nghyfraith?
Milwr 2:
Chwaer-yng-nghyfraith, a rhyw fath o nith. Paid â gofyn i mi sut.  Dydw i ddim yn deall ins and outs teulu Herod.  Beth bynnag…

Tri.  Enter Ioan Fedyddiwr. Rhyw ddyn gwyllt yn byw yn yr anialwch, yn gwisgo’n flêr mewn croen camel ac yn bwyta.....wel...mêl gwyllt a locustiaid yn ôl y stori.  Hefyd, ffaith bwysig - dyn duwiol iawn.  Proffwyd yn ôl rhai, yn tynnu cannoedd i lan yr afon Iorddonen.  Mae’n dweud y drefn wrthyn nhw ac wedyn yn eu bedyddio nhw  - dyna pam mae’n cael ei alw yn Ioan Fedyddiwr.
Milwr 1:
Dweud y drefn.

Milwr 2:
Ie.  Dweud bod yn rhaid iddyn nhw stopio gwneud pethau drwg, etc. etc. etc. Ond ymlaen â’r stori.


Pedwar.  Ioan Fedyddiwr yn dweud wrth Herod ei fod yn wrong i briodi Herodias.  Roedd Herod am ei waed am feiddio â dweud y fath beth, ond wnaeth o ddim byd.  Gormod o ofn, rydw i’n meddwl.

Milwr 1:
Felly, beth ddigwyddodd?

Milwr 2:
Dyma Herod yn cael parti mawr ar ei ben‑blwydd, a dyma ferch Herodias yn dawnsio o’i flaen.  Sôn am ddawns! 


(codi ar ei draed a dechrau dawnsio )


Roedd Herod mor falch, dyma fo’n addo unrhyw beth yn y byd iddi fel anrheg. A beth wnaeth yr hen gnawes Herodias, er mwyn dial ar Ioan Fedyddiwr, ond dweud wrth ei ferch Salome am ofyn am ben Ioan ar blât!

Milwr 1:
Beth?  Ych a fi!!

Milwr 2:
Yn hollol.  Ac i dorri saga hir yn fyr, dyna ddigwyddodd.  Dyma Herod yn rhoi’r gorchymyn, ac o fewn hanner awr roedd pen Ioan ar y bwrdd o flaen Salome.



(saib)


Piti.  Roedd Ioan yn od, ond roedd o’n foi iawn yn y bôn.

Milwr 1:
Sut wyt ti’n gwybod?

Milwr 2:
Roedd Herod wedi ei daflu i’r carchar cyn hynny, ac roeddwn i’n gweithio ar ei wing.

Milwr 1:
Ei ben ar blât!  Dydw i ddim yn meddwl mod i isio mwy o Kit-Kats.

Milwr 2:
Ond rŵan, mae Herod yn methu cysgu achos bod yr Iesu yna o Nasareth yn siarad yn debyg iawn i Ioan, ac maen nhw’n edrych yn debyg i’w gilydd hefyd. Rydw i’n meddwl bod yna gysylltiad teuluol rhwng y ddwy fam.
Milwr 1:
Cydwybod euog?

Milwr 2:
O ie! Cydwybod euog iawn. Rydw i’n dal i weld y pen yna yn cael ei gario ar blât i mewn i’r brif neuadd.  Galla i ddychmygu sut mae Herod yn teimlo!

Milwr 1:
(yn edrych ar ei wats)

Wel, amser paned drosodd.

Milwr 2:
Ydy. Tair awr o shifft ar ôl, ac yna penwythnos rhydd!

Milwr 1:
Cushy!  Rydw i’n gweithio dros y Sul!

(exit y ddau filwr)

